
Enpresetan berdintasun planak egiteko aholkularitza zerbitzua aurkeztu dute

Asteazkena, 2008ko urriaren 1a. Mª Isabel García Malo Familia, Gazteria, Kirol eta Gizarte Gaietako Departamentuko kontseilariak Nafarroako enpresetan genero berdintasuneko planak egiteko aholkularitza zerbitzua aurkeztu du, gaur goizean. Zerbitzua Nafarroako Berdintasunerako Institutuak bultzatu du, hain zuzen. 

Kontseilariak adierazi duenez, 2008ko Espainiako Laneko Berdintasunaren Monitoreak Estatuko berdintasun jarduerak eta emakumeen lan egoerari dagokionez egin diren aurrerapausoak ebaluatu ditu berriki. Azterlanaren arabera, administrazio kontseiluetako kideen %5, goi zuzendaritzako kideen %8, eta zuzendaritza taldeetako kideen %17 emakumeak dira. Erdi mailako arduradunen kasuan, berriz, %31 emakumeak dira, eta hierarkia mailarik baxuenari dagokionez, %67. Bestalde, ez da ohikoa erabakiak hartzeko guneetan emakumeak egotea, eta zuzendaritza postuetan emakumeek parte-hartze txikia duten herrialdetako bat Espainia da. 

Oro har, enpresetan garrantzi txikia ematen diete berdintasun politikei, neurri batean enpresen erdiek ez dutelako behar bezala ematen euren printzipioen eta politiken berri (enpresa barruan zein kanpoan). Salbuespen gisa, bankuen, farmaziaren eta energiaren sektoreetako enpresak aipatu ditzakegu; izan ere, laneko berdintasunarekiko sentsibilizazio handiagoa duten enpresak dira, eta berdintasunerako printzipio eta politiken berri hobeto ematen dute. Gainera, kontsultatutako enpresen bi herenek berdintasun ziurtagiriren bat eskuratu nahiko lukete. 

Hartara, hori egiten laguntzeko, Nafarroako Berdintasunerako Institutuak doako zerbitzu bat sortu du, Nafarroako enpresa eta enpresa eragile guztientzat. Zerbitzua 8:30etik 15:00etara erabil daiteke, eta hari buruzko informazioa Nafarroako Berdintasunerako Institutuaren webgunean eskuratu daiteke (www.igualdaddegenero.navarra.es).

Zerbitzua gutxienez ere 10 langile dituzten enpresek erabili ahal izanen dute, eta hasteko, aholkularitza teknikoa eta espezializatua eskainiko du, emakumezkoen eta gizonezkoen aukera berdintasunerako planak egiteko. Aukera berdintasunerako planak genero desberdintasunei aurre egiteko hitzartutako neurriek osatuta egoten dira, hain zuzen, eta enpresek epe jakin bat izaten duten abian jartzeko. Lehenik, diagnosia egin behar izaten da, eta ondoren, neurriak proposatu eta bete. 

Aukera berdintasunerako planek beste osagai batzuk ere izaten dituzte: erantzukidetasunaren bitartez kontziliazioa bultzatzeko neurriak, bereizketa horizontala eta bertikala ezabatzeko neurriak, langileak hautatu eta mailaz igotzeko prozesuen berrikuspena, soldata politikaren berrikuspena (sexuaren arabera), langileen trebakuntza generoaren eta aukera berdintasunaren arloetan, eta laneko bizitza, bizitza pertsonala eta familia bateratzen laguntzeko neurriak, besteak beste. 

Aukera berdintasunerako planek enpresa bakoitzeko estrategia eta kudeaketa planaren baitan egon behar dute. Gainera, frogatuta dago laneko giroa eta harremanak hobetzen dituztela eta langileen motibazioa eta emankortasuna areagotzen dituztela. 

Mª Isabel García Malok adierazi duenez, zerbitzu berriaren bidez enpresei laguntza, aholkularitza eta jarraipena eskainiko dizkiete, berdintasun planak egiteko. Hala ere, planak enpresek egin beharko dituzte, gai horretan espezializatuta dauden aholkularitzen laguntzarekin, beste arau batzuekin egiten den moduan (ISO, EFQM Bikaintasun Eredua...). 

Zerbitzu berriak, bestalde, enpresetan berdintasun planak egin ditzaten bultzatuko du, finantzaketa publikoaren bidez. Hala, aurten ere, hurrenez hurrenezko bigarren urtez, Nafarroako Berdintasunerako Institutuak diru laguntzen deialdi publikoa eginen du, enpresetan berdintasun planak egin eta berdintasuna bultzatzeko neurriak abian jartzeko. Gaur egun, zehazki, Nafarroako 8 enpresa ari dira parte hartzen berdintasun planak egiteko deialdi publikoan. 

Beste lan arlo bat enpresetan Genero Berdintasuna kudeatzeko ereduaren ezarketa izanen da. Enpresei berdintasun planak egin, ezarri eta ebaluatzeko prozesuetan laguntzeko metodologiak eta jardunbideak homogeneizatzea da arlo horren xede. 

Laugarren jarduera ildoa, azkenik, aukera berdintasunaren arloko jardunbide egokiak hauteman eta eskualdatzea izanen da. Jardunbide horiek erreferentzia izan daitezke beste enpresa batzuetarako, eta zentzu horretan, Nafarroako enpresetarako lan jardunaldi bat antolatzen ari dira, beste entitate batzuekin elkarlanean. Jardunaldia datorren azaroan eginen dute, eta berdintasun politikak ezarri dituzten nafar enpresen adibideen berri ematea izanen du helburu. 

García Malo kontseilariak adierazi duenez, “enpresetan genero berdintasuna barneratzeak zerikusi handiagoa du enpresa kudeaketako politikarekin, plangintza estrategikoarekin, eta enpresak kasuan kasuko bitartekoekin berrantolatzearekin, aurrekontuarekin baino”. 

Kontseilariak garrantzizko hiru arrazoi aipatu ditu berdintasunaren arloan lan egiteko: enpresa bikaintasuna edo kalitatea, erantzukizun soziala eta gogobetetze pertsonala. 

